
PREDMET:  Mišljenje, dostavlja se 
VEZA: Vaš e-mail od 30.08.2021.
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je Vaš upit kojim se zahtijeva mišljenje da li poslodavac, institucija Bosne i Hercegovine, može tražiti od svojih zaposlenika informacije o njihovom covid vakcinalnom statusu, datumu vakcinacije, vrsti vakcine, te informacije da li su prebolovali COVID-19. Osim toga, zahtijeva se mišljenje kakva su prava i obaveze zaposlenika u slučaju da se od njega traže navedeni podaci.
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka („Službeni glasnik BiH”, broj: 49/06, 76/11 i 89/11), dajemo sljedeće:

                        M I Š LJ E NJ E 


Zakon o zaštiti ličnih podataka (u daljem tekstu: Zakon) predstavlja osnovnu legislativu koja neposredno određuje obradu ličnih podataka, sa ciljem da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.

Član 4. stav (1) tačka a) Zakona, propisuje princip koji obavezuje kontrolora da lične podatke obrađuje na pravičan i zakonit način. Ovaj princip podrazumijeva obradu ličnih podataka na osnovu saglasnosti nosioca podataka u smislu člana 5. Zakona ili se obrada vrši bez saglasnosti ukoliko je ispunjen jedan od uslova propisanih u članu 6. Zakona.


Saglasnost nosioca podataka, kao jedan od pravnih osnova za obradu ličnih podataka, nije primjenjiva, s obzirom na zavisnost koja proizlazi iz odnosa poslodavac - zaposlenik, nije vjerovatno da zaposlenik može uskratiti svome poslodavcu saglasnost za obradu podataka bez straha ili stvarnog rizika od štetnih posljedica zbog odbijanja.

Članom 6. stav (1) tačka a) Zakona propisano je da kontrolor može obrađivati lične podatke bez saglasnosti nosioca podataka ako vrši obradu ličnih podataka u skladu sa zakonom ili je obrada neophodna da bi se ispunile nadležnosti utvrđene zakonom.

Obrada ličnih podataka zaposlenika u institucijama Bosne i Hercegovine, regulisana je propisima iz oblasti radnih odnosa, a jedan od tih propisa je Zakon o radu u institucijama Bosne i Hercegovine („Službeni glasnik Bosne i Hercegovine“ broj: 26/04, 7/05, 48/05,  60/10, 32/13 i 93/17) koji u članu 15. propisuje da se lični podaci zaposlenika ne mogu prikupljati, obrađivati, koristiti ili dostavljati trećim licima, osim ako je to određeno zakonom ili ako je to potrebno radi ostvarivanja prava i obaveza iz radnog odnosa. 

Shodno navedenom, a imajući u vidu da vakcinacija protiv COVID-19 nije obavezna, prikupljanje podataka o vakcinaciji zaposlenika na način naveden u upitu, bilo bi suprotno odredbama relevantnih propisa, a time i principu iz člana 4. stav (1) tačka a) Zakona.
Nadalje, prava nosioca podataka propisana su u poglavlju III Zakona. Članom 24. Zakona, propisano je da kontrolor podataka obavještava nosioca podataka na njegov zahtjev o toku obrade njegovih podataka koju vrši kontrolor podataka ili obrađivač podataka, o svrsi obrade podataka, zakonskom osnovu i trajanju obrade, da li su podaci pribavljeni od nosioca podataka ili od treće strane i o pravu na pristup ličnim podacima, kao i o tome ko je primio ili ko će primiti podatke i za koju svrhu.

Dakle, prema navedenim odredbama Zakona, kao nosilac podataka imate pravo da od svog poslodavca zahtijevate dostavljanje obavještenja o zakonskom osnovu i svrsi zahtijevanja i dalje obrade podataka navedenih u upitu.

Međutim, pravo na zaštitu ličnih podataka nije apsolutno pravo i mora se razmatrati u odnosu sa drugim osnovnim pravima, te u odnosu na stanje u društvu, kao što je nesumnjivo stanje izazvano pandemijom COVID-19. S tim u vezi, jasno je da se može ukazati neophodnost za obradu podataka i o vakcinalnom statusu zaposlenih od strane njihovih poslodavaca, kao odgovor na hitnu socijalnu potrebu za zaštitom zdravlja pojedinca i javnog zdravlja. U tom slučaju, obrada ličnih podataka trebala bi biti samo u mjeri i obimu koji je neophodan za ispunjenje određene svrhe.
Stoga, nije isključeno da nadležni organi ubuduće donesu mjere koje bi se odnosile i na poslodavce u pogledu zaštite zdravlja pojedinca i javnog zdravlja od posljedica pandemije, što može uključivati i obradu podataka navedenih u upitu.
S poštovanjem,       

